
Tað er løgtingslóg, sum ásetir løn 
og eftirløn hjá landsstýrisfólki. 
Seinasta broytingin varð framd 
15. septmber í 2015, tá Aksel V. Jo­
hannesen lýsti lógina, sum løgting­
ið samtykti í mai 2014.

Fleiri broytingar vórðu tá gjørd­
ar eftir tilmæli frá undanfarnu 
nevndini, sum lat inn álit nýggj­
ársaftan í 2012. 

Størstu broytingarnar vóru í 
lønar- og eftirlønarsamsýningini.

Eftir galdandi lóg fær løgmaður 
eina mánaðarliga samsýning, sum 
er 130 prosent av 40. lønarflokki hjá 
tænastumonnum landsins. Lønin 
hjá landsstýrisfólki er 110 prosent 
av 40. lønarflokki hjá tænastu­
monnum landsins. Lønartalvan 
hjá tænastumonnum landsins er 
seinast javnað tann 1. oktober 2015, 
og svarar 40. lønarflokkur til eina 
mánaðarløn á kr. 60.980,74. 

Mánaðarlønin hjá løgmanni er 
79.275 krónur um mánaðin, sum er 
951.300 krónur um árið.

Mánaðarlønin hjá landsstýr­
isfólki er 67.079 krónur, sum er 
804.946 krónur um árið.

Áðrenn lógarbroytingina fekk 
løgmaður eina mánaðarliga sam­
sýning samsvarandi 40. lønarflokki 
hjá tænastumonnum landsins, 
sum er góðar 62.000 krónur, meðan 
landsstýrisfólk fingu samsýning 
samsvarandi 38. lønarflokki hjá 
tænastumonnum landsins, sum 
er slakar 53.000 krónur.

Áðrenn lógarbroytingina í 2015 
fingu løgmaður og landsstýrisfólk, 
umframt lønarsamsýningina, út­
goldið skattafrítt borðfæ. Løg­
maður fekk í 2012 útgoldið umleið  
85.000 krónur sum borðfæ um ár­
ið, meðan landsstýrisfólk sama ár 
fingu útgoldið umleið 28.000 krón­
ur hvør sum borðfæ um árið.

Hetta er nú strikað. 
Hevur løgmaður fastan bústað 

uttan fyri høvuðsstaðarøkið, kann 
hann flyta til høvuðsstaðin í ein 
bústað, sum landið rindar.

Viðvíkjandi landsstýrisfólk­
unum, so kann løgmaður játta 
landsstýrisfólkum endurgjald fyri 
útreiðslur til bústað í høvuðsstað­
num, um viðkomandi í starvstíðini 
hevur fastan bústað, har tað ikki 
er landfast, ella serlig viðurskifti 
gera seg galdandi. Fyri hvørt lands­
stýrisfólk verður í mesta lagi end­
urgoldið, móti kvittan, upp til kr. 
10.000 pr. mánað fyri húsaleigu, el 
og hita. 

Eingin løgmaður ella landsstýr­
isfólk hevur fingið endurgjald fyri 
útreiðslur til bústað í høvuðsstað­
num, síðani sitandi landsstýrið 
kom til. 

Áðrenn lógarbroytingina í 2015 
høvdu øll landsstýrisfólk, sum 
búðu uttan fyri Suðurstreymoy, 
rætt til frían bústað í Tórshavn. 
Í staðin fyri frían bústað kundi 
eitt landsstýrisfólk fáa eitt árligt 
kostnaðarendurg jald, sum var 
tengt at, í hvørjum parti av landi­
num landsstýrisfólkið búði. Kostn­
aðarendurgjaldið var ikki skatt­
skyldugt.

Í dag er tað soleiðis, at løgmaður 
og landsstýrisfólk, sum ikki eru 
úr Tórshavn, Hoyvík, Argjum ella 
Hvítanesi, fáa afturat lønini árligt 
kostnaðarendurg jald, grundað 
á reglurnar um endurg jald til 
tænastu- og starvsmenn. 

Kostnaðarendurgjaldið verður 
latið soleiðis: 

1. a)  Flutningskostnaður við 
egnum bili við Strandfaraskipum 
Landsins 200 ferðir aftur og fram 
árliga. 

2. b) Koyripeningur og tunnils­
gjald millum heimstað og Tórshavn 
200 ferðir aftur og fram árliga. 

Kostnaðarendurg jaldið er 
skattskyldugt og verður útgoldið 
mánaðarliga saman við lønarsam­
sýningini.

Trý landsstýrisfólk fáa kostnað­
arendurgjald í løtuni. Hini lands­
stýrisfólkini búgva øll í Tórshavn 
og fáa tí einki kostnaðarendurgjald.

Landsstýrisfólk fáa ferðastuðul 
sambært løgtingslóg um stuðul til 
ferðaútreiðslur. Ferðastuðulin, 
sum ikki er skattskyldugur, verð­
ur mótroknaður í kostnaðarendur­
gjaldinum. 

Nærri reglur um ferðing hjá 
landsstýrisfólkum í embætisørind­
um skulu sambært løgtingslóg um 
samsýning og eftirløn landsstýris­
manna ásetast í kunngerð. Enn er 
tó eingin kunngerð sett í gildi hes­
um viðvíkjandi. Í staðin verða al­
mennu reglurnar um ferðing eisini 
nýttar fyri landsstýrisfólk.

Landið útvegar og rindar fyri 
allar neyðugar samskiftisút­
reiðslur. Nærri reglur um samskift­

isútreiðslurnar skulu sambært 
løgtingslógini um samsýning og 
eftirløn landsstýrismanna áset­
ast í kunngerð. Enn er tó eingin 
kunngerð sett í gildi hesum viðvíkj­

andi. Í staðin verða almennu reglur­
nar fyri fartelefon-, telduútvegan 
og nýtslu hjá starvsfólkum hjá tí 
almenna eisini nýttar fyri lands­
stýrisfólk.

Løgmaður fær 79.275 
krónur um mánaðin – 
landsstýrisfólk 67.079
Landið fer at spara nógvar pengar, tí at landsstýrisfólk ikki longur fáa tænastumanna­
pensjón – men eitt pensjónsinngjald upp á 15 prosent

Gamla samgongan einsa­
møll um broytingina
Talan var um eina av teimum »smølu semjunum« í Løgtinginum, 
sum tók burtur gyltu pensjónina hjá landsstýrisfólkum í 2014. 

Soleiðis var atkvøðugreiðslan um uppskotið hjá Kaj Leo Holm 
Johannesen, løgmanni, sum varð sett í gildi, tá landsstýrið hjá Aksel 
V. Johannesen tók við í 2015:

 	

Gylta pensjonin avtikin í 2014:

Tema: Løn og pensjón hjá politikarum

